
Bæjarstjórn Blönduóssbæjar

FUNDUR – 19. nóvember 2002 

Bæjarstjórn Blönduóssbæjar kom saman til 10. fundar þriðjudaginn 19. nóvember 2002 kl. 17,00 í Félagsheimilinu á Blönduósi.

Forseti, Valgarður Hilmarsson setti fundinn og stjórnaði honum.  Mæting samkvæmt undirskriftum.

Dagskrá:

1. Fundargerð 20. fundar bæjarráðs frá 6. nóvember.

2. Fundargerð 21. fundar bæjarráðs frá 14. nóvember.

3. Fundargerð húsnæðisnefndar frá 13. nóvember.

4. Til kynningar:  Erindisbréf nefnda Blönduóssbæjar.

5. Skrifleg svör frá starfshópi um skipurit Blönduóssbæjar að beiðni Sigurðar Jóhannessonar, varabæjarfulltrúa.

Afgreiðslur:

1. Fundargerð 20. fundar bæjarráðs frá 6. nóvember sl. kynnt og tekin til afgreiðslu.  Að umræðum loknum bar forseti fundargerðina undir atkvæði.  Hún var samþykkt með 7 atkvæðum samhljóða.

2. Fundargerð 21. fundar bæjarráðs frá 14. nóvember sl. kynnt og tekin til afgreiðslu.  Vegna liðar 5 kom tillaga um eftirtalda fulltrúa Blönduóssbæjar í stjórn Brunavarna A-Hún.  Aðalmenn:  Guðmundur Ingþórsson og Andrés Leifsson.  Varamenn:  Þórólfur Óli Aadnegard og Gauti Jónsson.  Tillagan um fulltrúana borin undir atkvæði og samþykkt með 7 atkvæðum samhljóða.  Þá var fundargerðin borin upp að öðru leyti.  Hún var samþykkt með 7 atkvæðum samhljóða.

3. Fundargerð húsnæðisnefndar frá 13. nóvember sl. kynnt og tekin til afgreiðslu.  Fundargerðin borin upp og samþykkt með 7 atkvæðum samhljóða.

4. Til kynningar:  Erindisbréf nefnda Blönduóssbæjar.  Fundurinn samþykkir að frestur til að gera athugasemdir við erindisbréfin verði til 25. nóvember n.k.

5. Skrifleg svör frá starfshópi um skipurit Blönduóssbæjar að beiðni Sigurðar Jóhannessonar, varabæjarfulltrúa.

Frá Starfshópi um breytingartillögur á skipuriti Blönduóssbæjar.

Svör við spurningum Sigurðar Jóhannessonar, varabæjarfulltrúa sem lagðar voru fram á bæjarstjórnarfundi hinn 5. nóvember 2002.
1. Af hverju var bæjarfulltrúum ekki gefinn kostur á að hafa áhrif á mótun tillögu að nýju skipuriti?

Svar:  Eins og fram kom í erindi bæjarstjóra á bæjarstjórnarfundi hinn 5. nóvember sl. var ákveðið af meirihlutanum að skipa 3ja manna vinnuhóp til að vinna að tillögum að nýju skipuriti.  Þennan vinnuhóp sátu Þórdís Hjálmarsdóttir, oddviti Á lista, Valgarður Hilmarsson, oddviti H lista og bæjarstjóri.  Öllum bæjarfulltrúum, bæði meiri- og minnihluta, var boðinn fundur til að fara yfir tillögur um skipurit áður en fylgigögn bæjarstjórnarfundar voru send út.

2. Er það stefna meirihlutans að halda minnihluta bæjarstjórnar utan við umfjöllun um jafn mikilvæg málefni og skipurit bæjarins?

Svar: Nei.

3. Voru ráðgjafar hafðir með í ráðum varaðandi tillögu að nýju skipuriti, ef svo var, hverjir voru það, hvaða menntun hafa þeir og hver er reynsla þeirra af greiningu þarfa og úrvinnslu stjórnskipulegra lausna fyrir bæjarfélag? Hver er kostnaður við aðkomu þeirra?
Svar:  Helstu ráðgjafar voru lögfræðingar Sambands íslenskra 
sveitarfélaga og félagsmálaráðuneytis. Aðstoð þessara aðila er

sveitarfélaginu að kostnaðarlausu. Leitað var ráðgjafar endurskoðanda Blönduóssbæjar. Samskiptin fóru fram með tölvupóstssendingum og símtölum.  Því má áætla að hámarkskostnaður við aðkomu þessara aðila sé um 10.000,- kr.  Leitað var til fleiri aðila sem reynslu hafa að gerð skipurita og var sú ráðgjöf Blönduóssbæ að kostnaðarlausu. 

4. Hvaða fyrirmynd er að tillögu að nýju skipuriti?

Svar:  Starfshópurinn skilgreindi þarfir sveitarfélagsins fyrir breytingar á stjórnsýslu þess. Hópurinn kynnti sér vel skipurit hinna ýmsu sveitarfélaga og vann út frá hugmyndum sem féllu vel að þörfum sveitarfélagsins. 

5. Þess er vinsamlega farið á leit að lögð verði fram áætlun um áætlaðan sparnað við nýtt skipurit, og í hverju hann felst?

Svar: Eins og fram kemur í þeim sex megintillögum sem starfshópurinn lagði fram með gögnum með skipuriti hefur fjölda nefnda fækkað sem leiðir til lækkunar á nefndarkostnaði.  Aðrar áherslur eru á skýrari verkaskiptingu, skilvirkari boðleiðir, bættri fjármálastýringu, eflingu á ábyrgð deilda/sviða í fjármálum og síðast en ekki síst að ráðinn verði forstöðumaður yfir því sviði sem er langstærsti útgjaldaliður bæjarfélagsins.  Verksvið nýs sviðsstjóra mun að stærstum hluta felast í fjármálalegri stjórn þessa sviðs og eftirfylgni áætlanagerða.  Að auki er samþættingarhlutverk þessa stjórnanda mikilvægt gagnvart deildum.

6. Er búið að ráða í einhverjar stöður sviðsstjóra, ef svo er, á hvaða forsendum og hvaða kröfur voru gerðar til menntunar, hæfni og reynslu viðkomandi sviðsstjóra?

Svar:  Gert  er ráð fyrir að auglýsa eftir forstöðumanni hins nýja fræðslu-, félags- og menningarsviðs og gerð krafa um viðskipta- og/eða rekstrarmenntunar/ eða sambærilegrar reynslu á sviði fjármála.  Hvað aðra sviðsstjóra varðar hefur starfsheiti skrifstofustjóra og deildarstjóra tæknideildar breyst. Sömu kröfur voru gerðar til reynslu og menntunar þeirra og á sínum tíma þegar þessir starfsmenn voru ráðnir. 
7. Sé búið að ráða í einhverjar stöður, hvaða stöður eru það og hverjir hafa verið ráðnir í þær?

Svar: Ekki er búið að ráða í neinar nýjar stöður eins og fram kemur hér að ofan.  Sjá nánar svar nr. 6.

8. Hverjar eru hæfniskröfur sviðsstjóra, vinsamlega tiltakið menntunar- og reynslukröfur, ásamt því hvernig umsækjendur voru valdir úr?

Svar:  Sjá svar við spurningu nr. 6. 

9. Hvernig er ætlað að tryggja virkni nýs skipurits, hvaða verkefni hafa verið skilgreind til að tryggja að árangur náist,  hver er kostnaður við upptöku þess og innleiðslu?

Svar: Skipuritið hefur þegar tekið gildi en eins og fram hefur komið verða nánari breytingar innleiddar í áföngum.  Skipuritinu er ætlað að vera komið til framkvæmda að fullu í ágúst 2003.  Þegar liggja fyrir tillögur um nánari skipulagsbreytingar og er ætlunin að vinna þær breytingar í samvinnu við deildarstjóra / forstöðumenn til að tryggja að árangur náist.  
10. Hverjar eru helstu áherslubreytingarnar sem felast í nýju skipuriti, fyrir utan að leggja niður stöðu umhverfis- og íþróttafulltrúa?

Svar:  Eins og fram kom í skýrslu sem sem kynnt var á bæjarstjórnarfundi 5. nóvember sl. er í tillögum að breytingum á skipulagi lagt áherslu á 6 meginatriði

1) Fækkun nefnda

2) Áhersla á atvinnuþróun

3) Skýr verkaskipting, skilvirkari boðleiðir og stjórnsýsla

4) Efling í áætlanagerð fjármála

5) Fjárhagsáætlanagerð verði markvissari og eftirfylgni aukin.  

6) Nýtt svið, fræðslu-, félags- og menningarsvið er skilgreint í nýju skipuriti. Málaflokkarnir eru langstærsti útgjaldaliður bæjarfélagsins og á þessi breyting að leiða til aukinnar skilvirkni og fjárhagslegrar hagræðingar.  Ekki síst er ætlunin að styrkja og styðja betur við þennan mikilvæga málaflokk.


11. Í fundargögnum kemur fram að umhverfis- og íþróttafulltrúa hafi verið sagt upp störfum, eru fleiri uppsagnir fyrirhugaðar í tengslum við innleiðslu nýs skipurits?

Svar: Engar tillögur liggja fyrir um frekari uppsagnir en bent skal á svar við spurningu nr. 9.

Sigurður fór yfir svörin.  Fram kom hjá Sigurði að hann hefur efasemdir um hæfi viðstaddra bæjarfulltrúa til að fjalla um þessi svör.

Þá ítrekar Sigurður spurningu nr. 5, þar sem hann telur svör ófullnægjandi.  Sigurður óskar sem fyrr eftir skriflegu svari.

Hjördís Blöndal óskaði eftir svofelldri bókun.

“Vegna svara meirihlutans við spurningum minnihlutans um nýtt skipurit, sem komu fram á bæjarstjórnarfundi 5. nóvember 2002 vil ég að fram komi eftirfarandi:  Í sveitarstjórnarlögum nr. 45/1998 kemur fram í III kafla um réttindi og skyldur sveitarstjórnamanna í 28. grein.

“Sveitarstjórnarmaður er einungis bundinn af lögum og sannfæringu sinni um afstöðu til einstakra mála og honum ber að gegna störfum af alúð og sannfæringu sinni.”  Einnig kemur fram í sömu grein “sveitarstjórnarmanni er frjálst að breyta afstöðu sinni til þeirra mála sem sveitarstjórnin fjallar um eða hefur fjallað um.”  Eftir að hafa gefist nægur tími til að fara yfir atburði og tildrög að framlagningu nýs skipurits fyrir bæinn sem og umræður og umfjöllun bæjarstjórnarfundar þann 5. nóvember áskil ég mér allan rétt til að sitja hjá eða taka afstöðu með, eða móti ákvörðunum, sem varða framkvæmd á nýju skipuriti fyrir Blönduóssbæ.”  Undir bókunina ritar Hjördís Blöndal.

Sigurður Jóhannesson óskaði eftir að svör meirihluta skv. lið 5 verði færð til bókar.

Þá kom fram ósk um að leiðrétta 21. fundargerð bæjarráðs hvar ruglingur er í fulltrúum H-lista í jafnréttisnefnd.  Ásta Þórisdóttir er aðalfulltrúi, Páll Ingþór Kristinsson varamaður.

Fundargerð lesin upp og samþykkt. 


 Fundi slitið kl. 18,25.

Hjördís Blöndal




Sigurður Jóhannesson

Jóhanna G. Jónasdóttir



Auðunn Sigurðsson

Björgvin Þór Þórhallsson



Valdimar Guðmannsson

Jóna Fanney Friðriksdóttir



Ragnar Ingi Tómasson

